
« ԷԼԵԿՏՐՈՆԱՅԻՆ ՓԱՍՏԱԹՂԹԻ ԵՎ ԷԼԵԿՏՐՈՆԱՅԻՆ ԹՎԱՅԻՆ ՍՏՈՐԱԳՐՈՒԹՅԱՆ ՄԱՍԻՆ » ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Էլեկտրոնային փաստաթղթի և էլեկտրոնային թվային ստորագրության մասին » Հայաստանի Հանրապետության 2004 թվականի դեկտեմբերի 14-ի ՀՕ-40-Ն օրենքի (այսուհետ` Օրենք) 12-րդ հոդվածի 2-րդ մասի «ա» կետում «գործողությունը (վավերությունը)» բառերից հետո լրացնել «` սույն օրենքով և ստորագրող անձի հետ կնքված պայմանագրով նախատեսված դեպքերում» բառերը:

Հոդված 2. Օրենքի 13-րդ հոդվածը լրացնել հետևյալ բովանդակությամբ նոր մասով.
«Նույնականացման քարտում զետեղվում են հավաստագրման կենտրոնի կողմից թողարկված էլեկտրոնային թվային ստորագրության անհատական հավաստագրերը: 
Էլեկտրոնային թվային ստորագրության ակտիվացման համար անհրաժեշտ քայլերի նկարագրությունը տեղադրվում է հավաստագրման կենտրոնի կայքում: Նույնականացման քարտում զետեղվող էլեկտրոնային թվային ստորագրության հավաստագրեր թողարկելուց բացի հավաստագրման կենտրոնը կարող է թողարկել այլ տեսակի նյութական կրիչներում զետեղված էլեկտրոնային թվային տորագրության հավաստագրեր: Նման տեսակի հավաստագրերի թողարկման և տրամադրման կարգը սահմանվում է ՀՀ կառավարության որոշմամբ:»: 

Հոդված 3. Օրենքի 14-րդ հոդվածը լրացնել հետևյալ բովանդակությամբ նոր մասով.
«Նույնականացման քարտում զետեղված էլեկտրոնային թվային ստորագրության հավաստագիրը տրվում է նույնականացման քարտի վավերականության ժամկետով»:
Հոդված 4. Օրենքի 16-րդ հոդվածի` 

1) 1-ին մասի 1-ին կետը լրացնել հետևյալ բովանդակությամբ նոր ենթակետերով.
«- դադարեցնել հավաստագրի գործողությունը, եթե՝
ա. նույնականացման քարտն օրենքով սահմանված կարգով ճանաչվել է անվավեր, 
բ. դատարանի օրինական ուժի մեջ մտած դատական ակտով հաստատվել է, որ հավաստագիրը կեղծվել է կամ հավաստագրի օգտագործումը վնաս է պատճառում ստորագրող անձին կամ երրորդ անձի, 
գ. ինչպես նաև ստորագրող անձի կամ օրենսդրությամբ սահմանված կարգով լիազորված անձի գրավոր պահանջի դեպքում:
- Էլեկտրոնային թվային ստորագրության հավաստագրի գործողությունը դադարեցվելու կամ ժամանակավոր կասեցվելու  դեպքերում կատարել համապատասխան գրառում էլեկտրոնային թվային ստորագրությունների հավաստագրերի ռեեստրում.». 

2) 1-ին մասի 2-րդ կետը շարադրել հետևյալ խմբագրությամբ. 

 «2) իրավունք ունեն իրենց նախաձեռնությամբ ժամանակավորապես կասեցնել էլեկտրոնային թվային ստորագրության հավաստագրի գործողությունը՝
 ա. եթե առկա է հիմնավոր կասկած այն մասին, որ նույնականացման քարտը կորել է, էլեկտրոնային թվային ստորագրության հավաստագիրը կարող է կեղծվել կամ դրա օգտագործումը կարող է վնաս պատճառել ստորագրող անձին կամ երրորդ անձի:  Էլեկտրոնային թվային ստորագրության հավաստագրի գործողությունը կասեցվում է մինչև նշված փաստերի հաստատումը կամ հերքումը:

բ. ստորագրող անձի հետ կնքված ծառայությունների մատուցման պայմանագրով նախատեսված վճարը սահմանված ժամկետում չվճարելու դեպքում: Էլեկտրոնային թվային ստորագրության հավաստագրի գործողությունը կասեցվում է մինչև ծառայությունների մատուցման պայմանագրով նախատեսված վճարի կատարումը:
Հավաստագրման կենտրոնի կողմից իր նախաձեռնությամբ էլեկտրոնային թվային ստորագրության հավաստագրի գործողության ժամանակավորապես կասեցումը կատարվում է ստորագրող անձի պաշտոնական էլեկտրոնային փոստին այդ մասին ծանուցում ուղարկելու պահից:»:

Հոդված 5. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 

ՀԻՄՆԱՎՈՐՈՒՄ 

««Էլեկտրոնային փաստաթղթի և էլեկտրոնային թվային ստորագրության մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի
1. Անհրաժեշտությունը. 
ՀՀ տնտեսական ոլորտը կարգավորող իրավական ակտերի բարեփոխումների խորհրդի կողմից  (այսուհետ՝ Խորհուրդ) հանձնարարվել է ՀՀ կառավարության աշխատակազմի «Օրենսդրության կարգավորման ազգային կենտրոն» ԾԻԳ ՊՀ-ին ուսումնասիրել մի շարք ոլորտների կարգավորումները և ներկայացնել առաջարկություններ համապատասխան ոլորտի կարգավորող իրավական ակտերի կրճատման, պարզեցման, մասնավորապես, դրանցով սահմանված տնտեսապես ոչ արդյունավետ և աննպատակահարմար մեխանիզմների կրճատման վերաբերյալ: 

2. Ընթացիկ իրավիճակը և  խնդիրները 
«Օրենսդրության կարգավորման ազգային կենտրոն»-ի թիմի կողմից ուսումնասիրվել է ձեռնարկատիրական ոլորտը կարգավորող իրավական ակտերի շրջանակը, դրանցում առկա բիզնես գործընթացները, որոնց վերաբերյալ, մասնավորապես արձանագրվել է հետևյալը. 
«Էլեկտրոնային փաստաթղթի և էլեկտրոնային թվային ստորագրության մասին » Հայաստանի Հանրապետության 2004 թվականի դեկտեմբերի 14-ի ՀՕ-40-Ն օրենքով (այսուհետ՝ Օրենք) կարգավորվում է էլեկտրոնային փաստաթղթերի և էլեկտրոնային թվային ստորագրությունների կիրառման ընթացքում ծագող հարաբերությունները, սակայն Օրենքում հստակ նշված չէ, որ նույնականացման քարտերում առկա են էլեկտրոնային թվային ստորագրության անհատական հավաստագրերը, ինչպես է ակտիվացվում էլեկտրոնային թվային ստորագրությունը, սահմանված չէ նույնականացման քարտ չունեցող անձինք ինչպես են ստանում էլեկտրոնային թվային ստորագրության հավաստագիր, նախատեսված է, որ էլեկտրոնային թվային ստորագրության հավաստագիրը կարող է  ունենալ գործողության ժամկետ, սակայն սահմանված չէ, որ դեպքերում կարող է ունենալ ժամկետ, իսկ որ դեպքերում՝ ոչ, սահմանված չէ նաև գործողության  առավելագույն ժամկետը, հստակ չէ որ դեպքերում է դադարում կամ կասեցվում հավաստագիրը:
3. Տվյալ բնագավառում իրականացվող քաղաքականությունը. 


ՀՀ կառավարությունը որդեգրել է տնտեսական գործունեության պետական կարգավորման արդյունավետության բարձրացման, գործարար միջավայրի  զարգացմանը խոչընդոտող դրույթների վերացման, պետության կողմից քաղաքացիներին և բիզնես միավորներին մատուցվող ծառայությունների բարելավման և պարզեցման, գործող նորմատիվ իրավական ակտերի կատարելագործման քաղաքականություն և այդ համատեքստում անհրաժեշտ է իրականացնել ձեռնարկատիրական ոլորտը կարգավորող իրավական ակտերի վերանայում:

4. Կարգավորման նպատակը և բնույթը. 

Հիմք ընդունելով Բարեփոխումների Խորհրդի հանձնարարականը և հաշվի առնելով ուսումնասիրությամբ արձանագրված գործող իրավիճակը,  առաջարկվում է հետևյալը.

· Օրենք նախատեսվում է, որ հավաստագրման կենտրոնները կարող են կասեցնել իրենց կողմից տրամադրված էլեկտրոնային թվային ստորագրության հավաստագրերի գործողությունը (վավերությունը), սակայն չի սահմանվում որ դեպքերում, ուստի  Օրենքի 12-րդ հոդվածի 2-րդ մասում առաջարկվել է սահմանել, որ հավաստագրման կենտրոնները կարող են կասեցնել իրենց կողմից տրամադրված էլեկտրոնային թվային ստորագրության հավաստագրերի գործողությունը (վավերությունը) միայն օրենքով և ստորագրող անձի հետ կնքված պայմանագրով նախատեսված դեպքերում:

· Օրենքում նշված չէ, որ նույնականացման քարտերում առկա են էլեկտրոնային թվային ստորագրության անհատական հավաստագրերը, թեև փաստացի առկա է, ուստի Օրենքի 13-րդ հոդվածում առաջարկվել է սահմանել, որ Հայաստանի Հանրապետության կառավարության կողմից ստեղծված և լիազորված հավաստագրման կենտրոնի կողմից թողարկված էլեկտրոնային թվային ստորագրության անհատական հավաստագրերը զետեղվում են Հայաստանի Հանրապետության նույնականացման քարտում:

· Օրենքով կամ որևէ այլ իրավական ակտով սահմանված չէ ինչպես է ակտիվացվում էլեկտրոնային թվային ստորագրությունը, ուստի Օրենքի 13-րդ հոդվածում առաջարկվել է նախատեսել, որ հավաստագրման կենտրոնի կողմից իր կայքում տեղադրվում է էլեկտրոնային թվային ստորագրության ակտիվացման կարգը: 

· Հաշվի առնելով, որ նույնականացման քարտ ոչ բոլորը կարող են ունենալ (օրինակ՝ ՀՀ-ում կացության հատուկ կարգավիճակ ունեցող անձինք)՝ առաջարկվում է Օրենքի 13-րդ հոդվածում նախատեսել, որ հավաստագրման կենտրոնը կարող է թողարկել այլ տեսակի նյութական կրիչներում զետեղված էլեկտրոնային թվային տորագրության հավաստագրեր, ինչպես նաև սահմանել, որ այլ տեսակի նյութական կրիչներում զետեղված էլեկտրոնային թվային տորագրության հավաստագրերի թողարկման և տրամադրման կարգը սահմանվում է ՀՀ կառավարության որոշմամբ:

· Օրենքի 14-րդ հոդվածում նախատեսված է, որ էլեկտրոնային թվային ստորագրության հավաստագիրը կարող է  ունենալ գործողության ժամկետ, սակայն սահմանված չէ, որ դեպքերում կարող է ունենալ ժամկետ, իսկ որ դեպքերում՝ ոչ, սահմանված չէ նաև գործողության  առավելագույն ժամկետը: Հաշվի առնելով, որ էլեկտրոնային թվային ստորագրության հավաստագիրը տրամադրելու համար հիմք հանդիսացող նույնականացման քարտը ունի վավերականության ժամկետ, առաջարկվել է Օրենքի 14-րդ հոդվածում սահմանել, որ նույնականացման քարտում զետեղված էլեկտրոնային թվային ստորագրության հավաստագիրը տրվում է նույնականացման քարտի վավերականության ժամկետով:
· Օրենքի 16-րդ հոդվածում սահմանվում են այն դեպքերը, երբ հավատարմագրված հավաստագրման կենտրոնն իրավունք ունի կասեցնել կամ դադարեցնել էլեկտրոնային թվային ստորագրության հավաստագրի գործողությունը, մասնավորապես հավատարմագրված հավաստագրման կենտրոնը նույն հիմքով կարող էր և կասեցնել, և դադարեցնել թվային ստորագրության հավաստագրի գործողությունը (ժամանակավոր կասեցնել կամ դադարեցնել էլեկտրոնային թվային ստորագրության հավաստագրի գործողությունը՝ ստորագրող անձի պահանջով կամ իրենց նախաձեռնությամբ, եթե առկա են բավարար ապացույցներ այն մասին, որ այն կարող է կեղծվել կամ դրա օգտագործումը կարող է վնաս պատճառել ստորագրող անձին կամ երրորդ անձի), ուստի Օրենքի 16-րդ հոդվածում առաջարկվել է սահմանել և տարանջատել կասեցման ու դադարեցման հիմքերը, մասնավորապես՝ 

· հավատարմագրված հավաստագրման կենտրոնը պարտավոր է դադարեցնել հավաստագրի գործողությունը, եթե՝
ա.  նույնականացման քարտն օրենքով սահմանված կարգով ճանաչվել է անվավեր, 
բ. դատարանի օրինական ուժի մեջ մտած դատական ակտով հաստատվել է, որ հավաստագիրը կեղծվել է կամ հավաստագրի օգտագործումը վնաս է պատճառում ստորագրող անձին կամ երրորդ անձի, 

գ. ինչպես նաև ստորագրող անձի կամ օրենսդրությամբ սահմանված կարգով վերջինիս շահերը ներկայացնող անձի գրավոր պահանջի դեպքում:

· հավաստագրման կենտրոնը իրավունք ունի իր նախաձեռնությամբ ժամանակավորապես կասեցնել էլեկտրոնային թվային ստորագրության հավաստագրի գործողությունը՝
 

ա. եթե առկա է հիմնավոր կասկած այն մասին, որ նույնականացման քարտը կորել է, էլեկտրոնային թվային ստորագրության հավաստագիրը կարող է կեղծվել կամ դրա օգտագործումը կարող է վնաս պատճառել ստորագրող անձին կամ երրորդ անձի:  Էլեկտրոնային թվային ստորագրության հավաստագրի գործողությունը կասեցվում է մինչև նշված փաստերի հաստատումը կամ հերքումը:

բ. ստորագրող անձի հետ կնքված ծառայությունների մատուցման պայմանագրով նախատեսված վճարը սահմանված ժամկետում չվճարելու դեպքում: Էլեկտրոնային թվային ստորագրության հավաստագրի գործողությունը կասեցվում է մինչև ծառայությունների մատուցման պայմանագրով նախատեսված վճարի կատարումը:

· Օրենքի 16-րդ հոդվածում առաջարկվել է նախատեսել նաև, որ հավաստագրման կենտրոնի կողմից իր նախաձեռնությամբ էլեկտրոնային թվային ստորագրության հավաստագրի գործողության ժամանակավորապես կասեցումը կկատարվի ստորագրող անձի պաշտոնական էլեկտրոնային փոստին այդ մասին ծանուցում ուղարկելու պահից:

5. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է ՀՀ կառավարության աշխատակազմի «Օրենսդրության կարգավորման ազգային կենտրոն» ԾԻԳ ՊՀ-ի կողմից:

6. Ակնկալվող արդյունքը. 

Նախագծի ընդունմամբ պայմանավորված ակնկալվող արդ​յունքը.

· Կհստակեցվի ինչպես է ակտիվացվում էլեկտրոնային թվային ստորագրությունը, սահմանված կլինի նույնականացման քարտ չունեցող անձինք ինչպես են ստանում էլեկտրոնային թվային ստորագրության հավաստագիր, հստակ կլինի էլեկտրոնային թվային ստորագրության հավաստագրի գործողության ժամկետը, հստակ կլինեն  հավաստագրի դադարեցման, կասեցման հիմքերը:
ՏԵՂԵԿԱՆՔ

««ԷԼԵԿՏՐՈՆԱՅԻՆ ՓԱՍՏԱԹՂԹԻ ԵՎ ԷԼԵԿՏՐՈՆԱՅԻՆ ԹՎԱՅԻՆ ՍՏՈՐԱԳՐՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԱՌԿԱՅՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

««Էլեկտրոնային փաստաթղթի և էլեկտրոնային թվային ստորագրության մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի ընդունման կապակցությամբ այլ իրավական ակտերի ընդունման կամ այլ իրավական ակտերում փոփոխություններ և լրացումներ կատարելու անհրաժեշտություն չկա:
ՏԵՂԵԿԱՆՔ
««ԷԼԵԿՏՐՈՆԱՅԻՆ ՓԱՍՏԱԹՂԹԻ ԵՎ ԷԼԵԿՏՐՈՆԱՅԻՆ ԹՎԱՅԻՆ ՍՏՈՐԱԳՐՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԿԱՄ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

««Էլեկտրոնային փաստաթղթի և էլեկտրոնային թվային ստորագրության մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագծի ընդունման կապակցությամբ  պետական բյուջեում ծախսերի կամ եկամուտների էական ավելացում կամ նվազում տեղի չի ունենա:

